Beş kökə

( Moldav xalq nağılı )

     İki kişi səfərə çıxmışdı. Piyada yol gedirdilər. Bir qədər gedəndən sonra yoruldular, acdılar. Qabaqlarına bir ağac çıxdı, altında da su quyusu. Kölgədə oturdular, süfrə açdılar. Süfrəyə çörək qoydular. Birinin üç, o birinin iki kökəsi vardı. Kökələri dilimlədilər. Bu vaxt yoldan keçən bir nəfər onlara yanaşdı, süfrə açanlara qonaq oldu. Beş kökənin hamısını yedilər. Qonaq süfrə sahiblərinə təşəkkür etdi, sonra cibindən beş qəpik çıxartdı, verdi üç kökəsi olan kişiyə.

   Qonaq gedəndən sonra pulu alan kişi yoldaşına dedi:

    -Mənim üç kökəm vardı, sənin iki, mənə üç qəpik düşür, sənə iki.  

   ​​​​​​​​​​​​​​​​​​​​Yoldaşı dedi:

    -Kökələri dilimləyib hamısını bərabər yemişik, pulu da gərək yarı bölək.
    Razılığa gələ bilmədilər.Xalq arasında ad-san qazanmış ədalətli hakimin yanına getdilər.

    Hakim onları bir- bir dindirdi. Sonra iki kökəsi olana dedi:

    -Sənə düşən iki qəpikdən birini ədalət xatirinə gərək üç kökəsi olan yoldaşına qaytarasan.-Kişi hakimin sözündən incidi. Hakim dedi:

    -Kökənin hər birini üç bərabər hissəyə bölsək, sənin iki kökəndən neçə dilim çıxar?

    -Altı dilim, cənab hakim.

    -Bəs yoldaşının üç kökəsindən neçə dilim çıxar?

    -Doqquz dilim, cənab hakim.
    -Bütün dilimlərin sayı nə qədər olar ?

    -On beş, cənab hakim.

    -Dilimləri neçə adam yeyib?

    -Üç adam, cənab hakim.

    -Hər adama neçə dilim düşüb?

    -Hərəyə beş dilim.

    -Hə, indi yadına sal görüm sənin neçə dilim çörəyin vardı?

    -Altı dilim.

    -Sən özün neçəsini yemisən?

    -Beşin.

    -Sənin kökələrindən neçə dilim artıq qaldı?

    -Bir dilim.

    -İndi yadına sal görək, yoldaşının neçə dilim çörəyi vardı?

    -Doqquz dilim, cənab hakim.

    -Yoldaşın bunların neçəsini yedi?

    -O da mən yediyim qədər, beşcə dilim.

    -Yoldaşının kökələrindən neçə dilim artıq qaldı?
    -Dörd dilim, cənab hakim.

    -Doğrudur. İndi gəlin hesablayaq. Sənin bir dilim çörəyin, yoldaşının dörd dilim çörəyi artıq qalıb, düzdür?

    -Bəli, cənab hakim.

    -İkinizinki birlikdə neçə dilim eləyər?

    -Beş dilim,cənab hakim.

    -Hə, indi gördün ki, sənin artıq qalan bir dilim çörəyinə görə sənə birçə qəpik düşür. Qaytar qəpiyin birini ver yoldaşına.
    Şikayətçi söz tapa bilmədi, bir qəpiyi qaytardı, çıxıb getdi.

